
MOLTAÍ

Iarrann an Coiste um Iascach ar an gCoiste um Ghnóthaí Eachtracha agus ar an gCoiste um 
Thrádáil Idirnáisiúnta, mar na coistí atá freagrach, na moltaí seo a leanas a ionchorprú ina 
dtairiscint i gcomhair rúin:

A. de bhrí go mbeidh tábhacht chinnte ag na caibidlíochtaí reatha maidir le todhchaí na 
mBallstát agus na Ríochta Aontaithe agus, sa chomhthéacs sin, gur saincheisteanna 
bunriachtanacha iad iascaireacht agus bainistiú beo-acmhainní muirí, agus caomhnú 
agus athchóiriú éiceachóras muirí; de bhrí gurb ionann earnáil an iascaigh go díreach 
agus go hindíreach agus na mílte post, go soláthraíonn sí slí bheatha do go leor ceantair 
chósta agus pobail chósta - ar ceantair iad atá i mbun comhrac in agaidh an mheatha 
dhéimeagrafaigh, go rannchuidíonn sí le bia sábháilte agus sláintiúil do na milliúin 
custaiméir, agus go spreagann sí samhail chomhshaoil láidir;

B. de bhrí, le nach mór 50 bliain anuas leis an gcomhbheartas iascaigh (CBI) go rabhthas 
in ann, i ngach Ballstát lena mbaineann, dálaí feabhsaithe a chur ar bun i dtaca le 
forbairt na hiascaireachta agus bainistiú inbhuanaithe acmhainní; de bhrí, dá bhrí sin, 
gur gá comhaontú tar éis tharraingt siar na Ríochta Aontaithe as AE, ionas go ráthófar 
beocht eacnamaíoch earnáil an iascaigh agus go ráthófar go leanfaidh gníomhaíochtaí 
iascaireachta atá ann cheana de bheith ann, mar aon le caomhnú speiceas agus cosaint 
agus athchóiriú na bithéagsúlachta;

C. de bhrí gurbh ionann Rialachán (AE) 2017/2403 an 12 Nollaig 2017 maidir le bainistiú 
inbhuanaithe a dhéanamh ar chabhlaigh iascaireachta sheachtracha1 agus céim mhór 
chun cinn do thrédhearcacht agus cuntasacht san iascach domhanda, ar cheart í a léiriú 
sa chomhaontú sa todhchaí;

D. de bhrí go bhfuil idirspleáchas láidir cruthaithe ag na naisc stairiúla, gheografacha agus 
éiceachórais atá ann idir AE agus an Ríocht Aontaithe idir na páirtithe, ó thaobh 
gníomhaíochtaí iascaireachta agus dobharshaothraithe de agus in earnálacha na 
próiseála agus na trádála i gcás na dtáirgí sin, agus ó thaobh éiceachórais mhuirí 
chomhroinnte a chosaint de; de bhrí go roinneann an Ríocht Aontaithe agus AE 97 stoc 
faoi láthair atá faoi réir Gabhálacha Iomlána Incheadaithe (TACanna); de bhrí, ó na 
dearcthaí sin, go gcruthódh easpa comhaontaithe díobháil láithreach agus shuntasach do 
gach geallsealbhóir lena mbaineann agus, ar deireadh, do shaoránaigh AE agus na 
Ríochta Aontaithe, agus do na héiceachórais mhuirí chomhroinnte; de bhrí, thairis sin, 
gur cheart go mbeadh sé mar aidhm ag comhaontú ar bith easáitiú eacnamaíoch a 
sheachaint i gcás iascairí an Aontais agus na Ríochta Aontaithe a bhíodh i mbun 
iascaireachta in uiscí na Ríochta Aontaithe;

1. á athdhearbhú nach féidir aon chomhaontú cuimsitheach, lena n-áirítear maidir le 
trádáil, a thabhairt i gcrích idir AE agus an Ríocht Aontaithe, mura n-áireofar 
comhaontú ann a bheidh iomlán, cothrom agus fadtéarmach maidir le hiascach agus 
ábhair a bhaineann le hiascach, lena gcloífear le leanúint ar aghaidh faoi dhálaí 
optamacha le rochtain ar uiscí, acmhainní agus margaí na bpáirtithe lena mbaineann, 

1 IO L 347, 28.12.2017, lch. 81.

mar aon leis na gníomhaíochtaí iascaireachta atá ann cheana;

2. á athdhearbhú nach mór go mbeadh nasc díreach ag an gcomhaontú iascaigh leis na 
caibidlíochtaí atá ar siúl maidir le comhpháirtíocht eacnamaíoch, go háirithe maidir le 
trádáil, agus mar sin, nach féidir leis a bheith scartha uathu; á chur i bhfáth nach féidir 
saincheist na saor-rochtana ar uiscí agus calafoirt a dheighilt ó shaincheist na 
saorthrádála agus rochtain tháirgí iascaigh na Ríochta Aontaithe ar mhargadh AE;

3. á mheabhrú di nach n-aithníonn éisc ná truailliú teorainneacha polaitiúla agus go 
leanfaidh siad ar aghaidh ag leathadh ar fud na n-imchuach farraige go léir; ag cur béim 
ar an bhfíoras go bhfuil éiceachórais idirnasctha;

4. á mheabhrú di go mbainfear amach an tairbhe frithpháirteach is fearr is féidir trí 
éiceachórais chomhroinnte a chosaint agus trína saothrú a bhainistiú ar bhonn 
inbhuanaithe, trí rochtain chómhalartach ar uiscí agus acmhainní iascaigh atá ann 
cheana a chaomhnú agus é mar aidhm leis sin gníomhaíochtaí iascaireachta atá ann 
cheana a chaomhnú, agus trí phrionsabail agus rialacha comhchoiteanna, stuama, 
soiléire agus cobhsaí a shainiú, lena gcumasófar rochtain oscailte fhrithpháirteach ar 
mhargaí do tháirgí iascaigh agus dobharshaothraithe gan teannas eacnamaíoch nó 
sóisialta a chruthú trí iomaíocht éagothrom; á áitiú go mbeidh clásal coimircithe sa 
chomhaontú sa todhchaí ina ndéarfar go n-eascróidh fionraí ar tharaifí fabhracha do 
tháirgí na Ríochta Aontaithe i margadh AE as aon sárú ar chlásail a bhaineann le 
rochtain chómhalartach ar uiscí agus acmhainní;

5. á chur i bhfáth gur gá go n-áireofar na céatadáin dáilte sa togra le haghaidh dréacht-
chomhaontaithe, ar céatadáin iad a chuirtear i bhfeidhm faoi láthair ar na stoic a bheidh 
le roinnt idir an dá pháirtí in Iarscríbhinn FISH-2 (Leithdháileadh deiseanna 
iascaireachta), i gcomhréir le prionsabal na cobhsaíochta coibhneasta atá i bhfeidhm; 
d’fhéadfaí féachaint ar an bhfíoras gur fágadh céatadáin na stoc a bheidh le roinnt idir 
an dá pháirtí folamh mar lamháltas tosaigh don Ríocht Aontaithe, lena n-ísleofaí 
cuspóirí an tsainordaithe reatha;

6. á iarraidh ar na páirtithe cloí leis na scaireanna cuótaí atá ann cheana agus le dáileadh 
cobhsaí agus leanúnach na gceart iascaireachta; á chur i bhfáth a thábhachtaí atá 
bainistiú fadtéarmach acmhainní bunaithe ar chomhlíonadh phrionsabail CBI amhail 
uastáirgeacht inbhuanaithe (MSY) agus na bearta teicniúla, na huirlisí bainistithe 
réigiúnacha amhail na Pleananna Ilbhliantúla don Mhuir Thuaidh agus Uiscí an Iarthair, 
agus an Treoir Réime um Straitéis Mhuirí, ar rannchuidigh siad go léir go dtí seo le 
feabhsú staid na stoc éisc chun tairbhe chabhlaigh Bhallstáit AE agus na Ríochta 
Aontaithe ar aon;

7. á mheabhrú di go raibh an Ríocht Aontaithe rannpháirteach in ullmhú agus cur chun 
feidhme na bPleananna Ilbhliantúla do gach imchuach farraige, go háirithe don Mhuir 
Thuaidh agus Uiscí an Iarthair, gur tarraingíodh na Pleananna Ilbhliantúla sin suas i 
bhfianaise na mBallstát a bhí ann ag an am, an Ríocht Aontaithe san áireamh, agus go 
leanann na cuspóirí arna socrú an t-eolas eolaíoch is fearr atá ar fáil agus CBI;

8. á athdhearbhú go raibh torthaí dearfacha tábhachtacha ag cur chun feidhme iomlán CBI, 
ó thaobh líon na stoc arna saothrú taobh istigh de MSY a mhéadú agus sa chaoi inar 
rannchuidigh na Pleananna Ilbhliantúla le hinbhuanaitheacht bhitheolaíoch agus 

eacnamaíoch le tairbhí do na pobail iascaireachta lena mbaineann;

9. á chur i bhfáth nach mór go n-áiritheofaí sa chomhaontú go mbeadh bearta teicniúla nó 
limistéir mhuirí faoi chosaint cómhalartach, neamh-idirdhealaitheach agus 
comhréireach agus nárbh ionann iad agus caoi de facto le hárthaí AE a choinneáil 
amach as uiscí na Ríochta Aontaithe; á chur i bhfáth go mbeidh gach geallsealbhóir, 
lena n-áirítear iascairí Eorpacha, rannpháirteach i rialachas agus faireachán maidir le 
limistéir mhuirí faoi chosaint, nuair a bhunófar iad, agus iad ag comhlíonadh mholtaí an 
Aontais Idirnáisiúnta um Chaomhnú an Dúlra; á áitiú nach féidir leibhéal chaighdeáin 
chomhshaoil agus shóisialta AE a laghdú leis an gComhaontú;

10. ag tathant ar an gCoimisiún forálacha maidir le gníomhaíochtaí iascaireachta 
neamhdhleathaí, neamhrialáilte agus neamhthuairiscithe (NNN) a chosc agus a 
chomhrac laistigh d’uiscí an Aontais agus na Ríochta Aontaithe;

11. á áitiú nach mór do tháirgí iascaigh agus dobharshaothraithe ón Ríocht Aontaithe a 
thiocfaidh isteach sa mhargadh inmheánach na caighdeáin chomhshaoil, shóisialta, 
sláintíochta agus fiteashláintíochta chéanna a chomhlíonadh agus a chomhlíonann táirgí 
iascaigh agus dobharshaothraithe AE, ionas go n-áiritheofar machaire comhréidh idir 
táirgí iascaigh agus dobharshaothraithe na Ríochta Aontaithe agus AE agus go n-
áiritheofar cosaint tomhaltóirí Eorpacha;

12. á chur i bhfáth gur gá sásraí comhair agus comhairliúcháin leordhóthanacha, cur chuige 
eolaíoch comhchoiteann, agus ráthaíochtaí go leanfaidh an Ríocht Aontaithe le 
rannchuidiú le bailiú sonraí agus measúnú eolaíoch ar stoic mar bhonn do chinntí amach 
anseo do bhainistiú iascaigh comhpháirteach i ngach imchuach farraige comhroinnte; ag 
tathant ar na páirtithe leanúint ar aghaidh lena gcomhar gníomhach agus dílis in ábhair a 
bhaineann le rialú iascaireachta agus leis an gcomhrac i gcoinne iascaireacht NNN;

13. ag tabhairt dá haire rún na Ríochta Aontaithe creat-chomhaontú iascaigh ar leithligh a 
chaibidliú leis an Iorua; á mheabhrú di gur comhalta í an Iorua den Limistéar Eorpach 
Eacnamaíoch (LEE) agus de Chomhlachas Saorthrádála na hEorpa (CSTE), lena 
ngabhann cearta agus oibleagáidí maidir le hearnáil an iascaigh agus táirgí a mhéid a 
bhaineann le rochtain inter alia ar mhargadh AE;

14. á chur i bhfios go láidir a thábhachtaí atá sé tagairt d’oibleagáid an chomhair i dtaca le 
stáit chósta a chur isteach sa chomhaontú, amhail dá bhforáiltear leis an dlí 
idirnáisiúnta, atá bunriachtanach do bhearta bainistithe iascaigh agus inbhuanaitheacht 
na stoc comhroinnte;

15. á chreidiúint gur cheart tacú le forálacha aon chomhaontaithe iascaigh trí shásraí um 
réiteach díospóidí agus bearta feabhais a áireamh iontu mar chuid de bhainistiú 
ginearálta ar an ngaolmhaireacht sa todhchaí idir AE agus an Ríocht Aontaithe;

16. á mheabhrú di go bhfuil iarrachtaí á ndéanamh chun comhaontú maidir le hiascach a 
thabhairt i gcrích faoin 1 Iúil 2020; ag tabhairt dá haire le díomá, gur chuir géarchéim 
an choróinvíris, nó ráig COVID-19, isteach ar ghnáthdhul chun cinn na gcaibidlíochtaí 
idir an Ríocht Aontaithe agus AE; á iarraidh ar na páirtithe, dá bhrí sin, a bheith 
solúbtha agus cinneadh a dhéanamh a luaithe agus is féidir i dtaca le síneadh a chur leis 
an idirthréimhse i gcomhréir le hAirteagal 132 den Chomhaontú um Tharraingt Siar, 

chun deimhneacht a thabhairt don earnáil;

17. á chreidiúint, dá dtiocfaí ar chomhaontú maidir leis an idirthréimhse, gur cheart síneadh 
a chur le dáileadh reatha TACanna agus cuótaí dá réir sin chun deimhneacht dhlíthiúil a 
thabhairt d’earnáil an iascaigh;

18. ag tathant ar an gCoimisiún agus ar na Ballstáit, áfach, ullmhú do gach cás - do 
shíneadh ar an idirthréimhse agus do Brexit gan mhargadh araon - agus chun na bearta 
is gá a cheapadh chun tacú leis an earnáil, mar aon leis na creataí rialála is iomchuí do 
cheachtar den dá chás;

19. á iarraidh, ar deireadh, ar na páirtithe caibidlíochta a ndícheall a dhéanamh teacht ar 
chomhaontú a luaithe agus is féidir maidir leis na forálacha iascaigh a bheidh in aon 
chomhaontú idir an Ríocht Aontaithe agus AE, ionas go mbeidh siad i bhfeidhm in am 
chun iad a úsáid chun deiseanna iascaireachta a chinneadh don chéad bhliain tar éis na 
hIdirthréimhse.

